
Blair eta Afrikako tximuak
Asier Santillan  (GIZA ESKUBIDEEN KOSOVOko BEGIRALEA) 

Hegoafrikako presidente Thabo Mbekik dirua non dagoen galdetu zuen Afrikari buruz Davosen antolatu zen foro batean. Haren alboan, Tony Blair agintari britainiarrak kontinente ahaztua garatzeko plan berri bat aurkeztu zuen. Gertutik, Nigeriako presidente Obasanjok zerura begiratu zuen. Mbekik ziurrenik bazekien, Suitzan egonda, afrikarren diruak ez zuela oso urruti egon behar; Obasanjo, berriz, bere kontuak egiten ariko zen ziurrenik (Transparency International elkartearen Ustelkeriaren Pertzepzioaren Indizean 2004. urtean Nigeria Bangladeshekin batera estatu ustelen artean munduko ustelena dela baitio), eta Blairrek afrikar jatorriko britainiarren botoak ere irabazi beharrekoak direla izango zuen buruan. 

Interesgarria da Davoseko foroa egiten ari den marketing kanpaina jarraitzea. Hedabide batzuek diotenari kasu eginda, badirudi Munduko Ekonomia Foroan egon direla bilduta munduko eragile aurrerakoiak, eta ez Brasilgo Porto Alegreko Munduko Gizarte Foroan. Egia esanda, mendebaldeko politikariek Afrikari buruz hitz egiten duten bakoitzean gauerdiko eztula dirudi. Davosen barruan petrolioaren irabaziei buruz hitz egiten duten bitartean, guk txanpon faltsuaren beste aurpegia ikusi ahal dugu bakarrik.Afrikari buruz seriotasun osoz hitz egin nahi bada, lehendabizi onartzen hasi beharko genuke pobretasuna baino gehiago ustelkeria dela kontinente ahaztuaren arazorik larriena, mendebaldetik sustatua den ustelkeria gainera. Afrika ez da pobreaÉ Afrika aberatsa da, baina handik ateratzen diren etekinak kontinentetik irten eta munduan lurruntzen dira. Afrikan petrolioa, harribitxiak, urrea eta beste lehengai anitz ustiatzen dira, baina Afrikaren zifra makroak, zoritxarrez, ez dira ekonomikoak. Ustelkeriari esker, botere grinari esker, Afrikari buruz hitz egiterakoan kontuan hartu behar diren datuak bestelakoak dira:Munduan gaur mila milioitik gora pertsona erabateko pobrezian bizi badira eta 70eko hamarkadatik hona pobrezia %40 igo bada, pobre horien zati handi bat, nola ez, Afrikan dago. Afrikako Saharaz behera, adibidez, biztanleen %50 (350 milioi pertsona inguru) eguneko dolar bat baino gutxiagorekin bizi dira; munduko 14 milioi errefuxiatuen %23 ere Afrikan daude; baita munduko 24 milioi barne mugituen %51 ere; eta, milioiekin jarraituz, Afrikako Saharaz behean 25,4 milioi pertsona bizi dira GIBarekin, 3,1 milioi kutsatu berri daude urtero, eta joan den urtean bertan 2,3 milioi lagun hil zituen pandemiakÉ Tsunami famatuak baino hamaika aldiz gehiago!Afrika Erdiko Errepublikan biztanleriaren %13,5 daude infektatuta, Hegoafrikan eta Zambian %20, Zimbawen %24,6, Lesothon % 28,9, Botswanan %37,3 eta Swazilandian % 38,8! 

FAOren arabera, mundu osoan gosetea bukatzeko, urteko 30.000 milioi dolar beharko lirateke; GIB-HIESaren pandemia Afrikako Saharaz behean kontrolatzeko, berriz, gutxienez 3 bilioi dolar. 

Darfurreko gatazka dela eta, 70.000 lagun hil dira iaz, Kongon beste 50.000 soilik Ipar-ekialdeko Ituri eskualdean, eta horiek gatazka mediatikoetatik ateratako datuak dira. Nazio Batuek ahaztu ezinezko beste hogei hondamenditik gora identifikatu dituzte kontinente osoan, eta Obasanjoren Nigerian, adibidez, 10.000 inguru hil dira bere agintaldi politically correct-aren pean.Blair jauna, Afrikak ez du mendebaldean sortutako planik behar. Afrikak gatazken amaiera behar du, iparraldetik sostengatzen diren gatazka guztiak, ez soilik batzuk, bukatzea behar du, eta horretarako, besteak beste, armen salmenta kontrolatu beharko litzateke. Afrikak, gainera, ez du gure karitatea behar. Hartutako konpromisoak aurrera eramateko gai diren liderrak behar dituzte, eta ez soilik irribarre lagunkoiak. Duela hamar urte inguru estatu emaileen barne produktu gordinaren %0,7 nazioarteko garapenera zuzentzeko konpromisoa hartu zuten 22 estatuetatik soilik bostek bete dute hitza, eta zure begiko AEBetan, adibidez, soilik %0,14 ematen dute (Irakeko gerran erabili den dirutza baino hamar aldiz gutxiago).Afrikak ere gardentasuna behar du, eta, adibide bat jartzeagatik, Afrikako mendebaldean petrolioa duten Nigerian, Ginean, Angolan (125 milioi dolarreko irabaziekinÉ egunean) eta bestetan izaten diren etekinak garbitasun osoz banatuÉ Afrikaren arazoa betiko askoren gosea eta gutxien asea da; ez besterik. Mendebaldean egin beharko genukeena da, esaterako, Mobutu ustelkeriaren errege ohiaren dirua bilatu (eta aurkitu), bere herrialdeko jendearen artean banatu ahal izateko, edota Obasanjoren antzeko despota guztiekin negozioak amaitu (ez soilik Mugaberekin).Giza Eskubideak ikasten hasi nintzenean hauek ukiezinak (manipulatu ezinak), unibertsalak, iraunkorrak eta zatiezinak zirela ikasi nuen. Vienako konferentziaz geroztik (1993) erabat mantentzen da tesi hau, eta eskubide zibilak, politikoak, ekonomikoak, sozialak eta kulturalak maila berean daudela, beraien artean hierarkiarik ez dagoela irmoki aldarrikatzen da. Afrikaren etorkizuna soilik bide horretatik dator, giza eskubideen defentsa erabatekoaren bidetik, eta jarrera hori da mendebaldetik azaldu behar duguna. Ez gaitezen hain hipokritak izan petrolioaren jauntxoekin biltzeko, argazkietan irribarrea atera eta Afrika lagundu nahi dugula esan. 

BBC telebistak aste honetan tximuek justizia zentzua dutela informatu du. Dirudienez, kaputxino marroiek beren artean banatzen dituzte jaki goxoenak eta txinpantzeek joko garbiaren zentzua dute. Ez gaitezen izan tximuak baino okerragoak, eta has gaitezen jakien banaketan eta joko garbian pentsatzen. Agian, Afrikako arazoak konpontzeko bertako oihanean dago erantzuna eta ez tximu-rik ez dagoen Londres edo Suitza hotzetan. 

